
მიმართება რელიგიასა და ნაციონალიზმს შორის საქართველოში ამბივალენტურია. მიუხედავად რელიგიური გრძნობების გამოცოცხლებისა და გამძაფრებისა, მოსახლეობა ყოველთვის არ იყო ეროვნული ეკლესიის მხარდამჭერი. ქართული მართლმადიდებლური ეკლესიამ უმოქმედობის, ანტიკლერიკალიზმისა და შიდა დაქვეითების ხანგრძლივი პერიოდი გამოიარა. დღეს ის მდიდარია (სამების გრანდიოზული კათედრალი, რომელიც თბილისს გადმოჰყურებს, ეკლესიის ძლიერებისა და სიმდიდრის სიმბოლოა) და საზოგადოებრივ წარმოდგენაში ქართული ეროვნული იდენტობის შენარჩუნებასთან ასოცირდება. 1990-იანი წლების შუა პერიოდიდან ეკლესია ყველაზე დიდი ნდობით სარგებლობს. ისტორიულად რეგიონულმა კონტექსტმა, კერძოდ კი მუსლიმური ირანისა და ოტომანთა იმპერიის მეზობლობამ წინ წამოსწია ქართული ეკლესიის მნიშვნელობა, როგორც კულტურული მხსნელისა და წმინდა წერილების მფარველისა. ბიზანტიის მებრძოლმა წმინდანებმა, როგორც სარწმუნოების მცველებმა,  განსაკუთრებული ადგილი დაიმკვიდრეს საქართველოში. ეკლესიის შეურიგებელი ბრძოლა პროტესტანტული სექტების წინააღმდეგ, გარკვეულწილად, სწორედ საკუთარი თავის შენარჩუნებისათვის მუდმივად საბრძოლო განწყობით იყო გამოწვეული.
1960-იანი წლებში საქართველოს მართლადიდებლურმა ეკლესიამ გარკვეული გამოცოცხლება განიცადა. ეს პროცესი კიდევ უფრო გაძლიერდა 1970-იან წლებში, როდესაც 1977 წელს ილია II საქართველოს კათალიკოს პატრიარქი გახდა. მეორე მსოფლიო ომამდე ქართულმა მართლმადიდებლურმა ეკლესიამ მძაფრი რეპრესიები განიცადა. თუმცა, საბოლოოდ, საბჭოთა ხელისუფლებამ ხელი შეუწყო იმას, რომ ქართული კულტურის თვითმყოფადობის შენარჩუნება რელიგიასთან კავშირში ყოფილიყო განხილული.  მარქსისტულ-ლენინისტური იდეოლოგიის შესუსტებამ და 1960-იანი წლებიდან მოკავშირე რესპუბლიკებში კულტურული ნაციონალიზმის ოფიციალურმა პოლიტიკამ გაამყარა ქართველთა ეთნო-კონფესიური იდენტობა. ამის შედეგი იყო დისიდენტ ზვიად გამსახურდიას მიერ გაკეთებული განცხადება, რომ ”ქართული ეკლესიის წინააღმდეგ ბრძოლა ქართული ენისა და კულტურის წინააღმდეგ ბრძოლას ნიშნავს”. 1986-87 წლიდან, როდესაც მსგავსი მოსაზრებების ღიად გამოხატვა გახდა შესაძლებელი, ეროვნული ეკლესიისადმი ლოიალობა ყველა პარტიისა და ჯგუფისათვის არსებითი გახდა. საბჭოთა ძალაუფლების წინააღმდეგ გამართული ყველა დემონსტრაციას აუცილებლად ახლდა თან ჯვრები და ხატები. აქედან მოყოლებული ურბანული ლანდშაფტიც რელიგიური სიბოლიკით მოიფინა.

ქართული მართლმადიდებლური ეკლესია მშვიდობიანად თანაარსებობდა სხვა ქრისტიანულ თუ მუსლიმურ აღმსარებლობებთან, მაგრამ დამოუკიდებლობის მოპოვების შემდეგ მართლმადიდებლობა სულ უფრო მეტად პრივილეგირებული გახდა. 2003 წლის ურბანული მოსახლეობის კვლევის თანახმად ქართველთა 95% საკუთარ თავს მორწმუნედ მიიჩნევდა, დადებითად იყო განწყობილი ეკლესიის ლიდერების მიმართ და დასავლურ ევანგელისტურ ეკლესიას, ისევე როგორც პაპს საფრთხის შემცველად განიხილავდა. 47% თვლიდა, რომ პროტესტანტული ”სექტების” ლიტერატურა უნდა განადგურებულიყო, 81% სჯეროდა, რომ ”სექტები” უცხოეთიდან ფინანსდებოდა იმისათვის, რომ ძირი გამოეთხარა ქართველთა ერთიანობისათვის. პატრიარქ ილია II გადაწყვეტილებით 1997 წელს საქართველოს ეკლესიამ დაეტოვა მსოფლიო ეკლესიათა საბჭო (ბევრი ქართველი სასულიერო პირის აზრით, ეს საბჭო ანტიქრისტიანული იყო), მან ასევე უარყო ეკუმენიზმი და უარი თქვა რწმენათაშორისი შეთანხმების დადებაზე ვატიკანთან (რასაც 2003 წლის სტუდენტთა დემონსტრაციაც უჭერდა მხარს). ყოველივე ამან ცხადყო, რომ ეკლესია საკუთარ ნაჭუჭში ჩაიკეტა და ამავე დროს, დიდი ავტორიტეტით სარგებობდა ხალხში. ”ჰარი პოტერი” სატანური იყო, ხოლო ეკუმენიზმი - ერესი.
ქართული სახელმწიფო აცხადებს, რომ ქრისტიანობა მისი ევროპულობის დამადასტურებელი ფაქტორია. თუმცა, პოლიტიკის დესეკულარიზაცია და ეკლესიის ეთნო-ნაციონალისტური ექსკლუზივიზმი  თანამედროვე ევროპისაგან დაშორებაზე მიუთითებს. 2002 წელს ხელმოწერილი კონკორდატით ქართულ მართლმადიდებლურ ეკლესიას საგანგებო პრივილეგიები მიენიჭა: პატრიარქის ხელშეუხებლობა; ეკლესიის ყველა მსახურის გათავისფულება სავალდებულო სამხედრო სამსახურისაგან; საეკლესიო მიწისა და ნებისმიერი სახის საკუთრებს გათავისუფლება გადასახადისაგან. სახელმწიფოებისათვის არ არის უცხო საეკლესიო პირების მიწვევა პოლიტიკური ცერემონიების ლეგიტიმაციისათვის, მაგრამ საქართველოში ეკლესიისა და სახელმწიფოს გამიჯვნა სულ უფრო და უფრო ბუნდოვანი ხდება. 2005 წელს განათლების სამინისტროსთან გაფორმებული მემორანდუმის თანახმად, ეკლესიას მიენიჭა უფლება ჩართულიყო საჯარო სკოლებში რელიგიური მასწავლებლების დაქირავებასა და განთავისუფლებაში (შემდგომში გაუქმდა). მთავრობამ პირობა დადო, რომ ხელს შეუწყობდა ქართული მართლმადიდებლური ეკლესიის რელიგიურ საგანმანათლებლო დაწესებულებებს, ისევე როგორც ისტორიული ძეგლების შენარჩუნებას ეკლესიის მფლობელობაში. სახელმწიფო ეკლესიისათვის მილიონობით ლარს გამოყოფს ბიუჯეტიდან; ეკლესიას აქვს საკუთარი ტელეარხი, 2007 წელს პატრიარქმა საჯარო განაცხადი გააკეთა კონსტიტუციური მონარქიის შესახებ (2009 წელს ბაგრატიონთა გვარის ორი წარმომადგენლის დაქორწინებამ წარმოშვა ეჭვი, რომ სამეფო დინასტია აღდგებოდა). ეკლესია ხანგრძლივი დროის მანძილზე მოითხოვდა ახალი კანონის მიღებას (როგორც ეს იყო რუსეთში), რომელიც სამართლებრივ დონეზე გამიჯნავდა საქართველოში არსებულ ტრადიციულ რელიგიებს და მათ დასავლურ მოწინააღმდეგეებს. 2003 წლის გამოკითხვის თანახმად, ამ მოთხოვნას 85% უჭერდა მხარს. კონკორდატი, რომელსაც პრეზიდენტმა სააკაშვილმა დაუჭირა მხარი, 2005 წლის სახალხო დამცველის პარლამენტისათვის წარდგენილ ანგარიშში მოხსენიებული იყო როგორც არაკონსტიტუციური, რამდენადაც ის არათანაბარ უფლებებს ანიჭებდა რელიგიურ ორგანიზაციებს. საქართველოში არსებული სხვა რელიგიურ ორგანიზაციებს უფლება აქვთ დარეგისტრირდნენ მხოლოდ როგორც კერძო არაკომერციული სამართლის პირები, და არა როგორც საჯარო სამართლებრივი ერთეულები. 2011 წელს ეს პუნქტი შესწორებულ იქნა და ყველა რელიგიურ ორგანიზაციას თანაბარი სამართლებრივი სტატუსი მიენიჭა.
ქართული მართლმადიდებლური ეკლესია, ისევე როგორც ნებისმიერი სხვა მართლმადიდებლური ეკლესია, კონსერვატიული ინსტიტუციაა. ნაციონალიზმის ეკლესიური ვერსია მკაფიოდ ანტიდასავლურია. საკითხის ასეთი ხედვა მას რუსეთის მართლმადიდებლურ ეკლესიასთან აახლოებს, რომელთანაც საუკუნეების მანძილზე მჭიდრო ურთიერთობა ჰქონდა. თავის ქადაგებაში ილია II გმობს აბორტს და ჰომოსექსუალობას, მოითხოვს ”პორნოგრაფიის” აკრძალვას ტელევიზიაში, კიცხავს სასკოლო სახელმძღვანელობს არასაკმარისი პატრიოტულობის გამო, მკაცრად აკრიტიკებს ”უკიდურეს ლიბერალიზმს”. ნებისმიერი გამოწვევა ეკლესიის დომინანტურობის წინააღმდეგ განიხილება როგორც გამოწვევა ქართული სახელმწიფოებრიობის წინააღმდეგ. 2003 წლის დეკემბრის ქადაგებაში პატრიარქმა მოსახლეობას მოუწოდა ფრთხილი დამკიდებულება ჰქონოდათ უცხოეთიდან შემოსული ”ფსევდო-კულტურის” მიმართ და განაცხადა, რომ ”ორი ძალა გადაარჩენს საქართველოს” - ქრისტიანული მენტალობა და მართლმადიდებლური ფილოსოფია. მან გააკრიტიკა ნებისმიერი მცდელობა, თანაბარი სტატუსი მიენიჭოს ყველა კონფესიას საქართველოში. 2011 წლის გამოკითხვამ ცხადყო, რომ 69% ამ აზრს მხარს უჭერს. ეს მოსაზრებები ერთგვარი გამოწვევა იყო სააკაშვილის ”სამოქალაქო იდენტობის” იდეისათვის და, ამავე დროს, არსებით კითხვებს ბადებდა ქართული იდენტობის შესახებ: როგორ თავსდება არამართლმადიდებელი მოსახლეობა ქართული იდენტობის ფარგლებში? პატრიარქის განცხადებები წინააღმდეგობაში მოდის მე-19 საუკუნის ქართველი პატრიოტების - ილია ჭავჭავაძის, სერგი მესხის, იაკობ გოგებაშვილის იდეებთან, რომელთათვისაც არ იყო წინააღმდეგობრივი, მაგალითად, ერთდროულად მუსლიმად და ქართველად ყოფნა. ეკლესიაში არსებული შიდა პოლემიკა პრესის ფურცლებზეც გავრცელდა. რეფორმატორების მცირერიცხოვანი გუნდი, რომელიც უარყოფდა ეკლესიის ავტოკრატიულ სწრაფვებს, დისკუსიის მოწყობის ინიციატივით გამოვიდა. დისკუსიის ფარგლებში უნდა განხილულიყო ეკლესიის როლი სკოლაში, ეკლესიის მიმართება ევროპულ ეკლესიებთან და ადამიანის უფლებებთან და, რაც მთავარია, ეკლესიის მიმართება სახელმწიფოსთან.
საქართველოს ეკლესიის პოპულარობა ბევრად აღემატება ყველა დანარჩენი ინსტიტუციისას თუმცა, ამ საკითხთან დაკავშირებით რამდენიმე დაზუსტების გაკეთებაა საჭირო.

· პირველ რიგში უნდა აღინიშნოს, რომ ეს ყოველთვის ასე არ ყოფილა. დამოუკიდებულობს მოპოვების პერიოდიდანაც კი. ურთიერთობა ეკლესიასა და ზვიად გამსახურდიას შორის საკმაოდ დაძაბული იყო. 1990-იანი წლების დასაწყისში პატრიარქის მიერ რუსეთის თავდაცვის მინისტრის გრაჩოვის მონათვლა აკნინებს (თუმცა დროებით) მის და ზოგადად ეკლესიის რეპუტაციას.
· მეორე მნიშვნელოვანი გარემოება არის ის, რომ რელიგია ქართველებისთვის უპირველესად კულტურული და სოციალური ფენომენია. ძალიან ცოტა თუ დადის რეგულარულად ეკლესიაში და ერკვევა ორთოდოქსული რიტუალსა და ლიტურგიაში. ქართველთა უმრავლესობა არ არის „ქრისტიანი ფუნდამენტალისტი” და არ ხელმძღვანელობს ბიბლიის უშუალო ინტერპრეტაციებით.  ეკლესია იდენტობის სიმბოლოა და არა ცხოვრების გზამკვლევი.
· მესამე გასათვალისწინებელი ფაქტორი არის ის, რომ რელიგიურობის ზრდა საქართველოში გლობალური ფენომენის ნაწილია. თუმცა, უპირველეს ყოვლისა, ის გამოიწვია ერთი მხრივ სოციალურ იდენტობებსა  და მეორე მხრივ ტრადიციულ ფასეულობებს შორის წარმოშობილმა ნაპრალმა, რაც პოსტ-საბჭოთა პერიოდის კაპიტალიზმმა განაპირობა. დემოგრაფიული კლება, ეკონომიკური დაუცველობა, კორუმპირებული სახელმწიფო ინსტიტუციები, დასავლეთით იმედგაცრუება - ეს ის ფაქტორებია, რამაც ეკლესიის იდეალიზაცია განაპირობა.
· მეოთხე - რელიგია არასდროს ყოფილა კონფლიქტის წყარო ქართველებსა და მათ მეზობლებს შორის. მწვავე დებატები ამა თუ იმ ეკლესიის კუთვნილებისა ან მეჩეთის მშენებლობის ნებართვის შესახებ არის არა რელიგიური დაპირისპირება, არამედ კულტურული დომინანტურობის პრობლემა; სხვადასხვა სექტებისა და მიმდინარეობების დევნა გამოხატავს ვესტერნიზაციისა და მისი მანკიერებების უარყოფას; რელიგიას არ უთამაშია რამე როლი ვარდების რევოლუციაში; მუსლიმების რელიგიურობის ზრდას (ახალგაზრდა მუსლიმები სწავლობენ თურქეთის, ირანის, არაბთა გაერთიანებული საამიროების მიდრასებში) აჭარასა და მარნეულში არ მოუხდენია გავლენა ქართველების ურთიერთობაზე მუსლიმ უმცირესობებთან. 
· მეხუთე - ყველა კონფესია არ განიხილება ნეგატიურად: უირბანული სივრცეების მოსახლე ქართველების ნახევაზე მეტს დადებითი დამოკიდებულება აქვთ კათოლიკების, პროტესტანტების, იუდეველებისა და მუსლიმების მიმართ.

· მეექვსე - პრეზიდენტ სააკაშვილის მმართველობის პერიოდში, მიუხედავად ისეთი ორთოდოქსული ჯგუფების შექმნისა, როგორიცაა მართლმადიდებელ მშობელთა კავშირი, რელიგიურ ნიადაგზე დევნა რამდენიმე უმნიშვნელო იყო. მღვდელ ბასილ მკალავიშვილს, რომელიც წიგნების დაწვას ხელმძღვანელობდა  და თავს ესხმოდა ბაპტისტებსა და იეღოვას მოწმეებს, 2004 წელს რვა წლით მიესაჯა თავისუფლების აღკვეთა. 2005 წელს მიღებული ახალი კანონი განათების შესახებ ზღუდავს ეკლესიის გავლენას სკოლებზე.

· და ბოლოს, ეკლესიას, მიუხედავად მისი ანტიდასავლური ფასეულობებისა, ძირითადად პროევროპული განწყობის მქონე მოსახლეობა უჭერს მხარს, რომელიც, მისი აზრით დემოკრატიული ფასეულობების მიმდევარია.
ქართული მართმადიდებლური ეკლესიას ამბივალენტური ურთიერთობა აქვს სახელმწიფოსთან. ერთი მხირივ ის მხარს უჭერს ხელისუფლების ლეგიტიმაციას (მაგალითად 2008 წლის ომის დროს). ის ძლიერი მოკავშირე იყო სააკაშვილის მიერ გატრებული პოლიტიკისა წესრიგისა და დისციპლინის დამყარებისათვის. თუმცა, ამავე დროს, ის აფერხებს მოდერნიზებადი ქვეყნის წინსვლას. მაგალითად, სამღვდელოების ნაწილი აცხადებდა, რომ განმეორებითი ხმის მიცემის თავიდან ასაცილებლად ამომრჩევლის თითის მელნით მარკირება ეწინააღმდეგება ეკლესიის პრინციპებს; პატრიარქმა უარყოფითად შეაფასა საერთაშორისო სასწავლო გაცვლითი პროგრამები (ისევე როგორც საზღვარგარეთ შრომა), როგორც ანტიპატრიოტული. დღეს არც ერთი ქართველი პოლიტიკოსი (პრეზიდენტის ჩათვლით) ან ჟურნალისტი ბედავს საჯაროდ გააკრიტიკოს ეკლესიის არალიბერალური იდეოლოგია. ქართული მართლმადიდებლობა სახელმწიფოს დე ფაქტო ოფიციალური რელიგია გახდა. ეკლესიის საჯარო დაცვა იმპერატივია პარლამენტის წევრებისათვის, ზუსტად ისევე, როგორც 30 წლის წინ ლოიალობის გამოხატვა კომუნისტური მრწამსის მიმართ. მიუხედავად იმისა, რომ სააკაშვილი იცავდა რელიგიურ თავისუფლებას, მას არასდროს გაუკრიტიკებია ეკლესია რელიგიური დევნის მდუმარე მხარდაჭერის გამო. პარლამენტის წევრებმა კი დემონსტრაციულად გაკიცხეს სახალხო დამცველის პოზიცია იმის შესახებ, რომ კონკორდატი ანტიკონსტიტუციური იყო. გრძელვადიან პერსპექტივაში, პაატა ზაქარეიშვილის აზრით, ეკლესიისადმი ასეთი მისწრაფება შესაძლოა დაბრკოლება აღმოჩნდეს სახელმწიფოს დემოკრატიზაციის გზაზე. ის ხელს უწყობს ცენზურას, კონფორმულობას, გულგრილობას დანარჩენი რელიგიური ჯგუფების უფლებების მიმართ. ის შეიძება ძლიერი იარაღი გახდეს პოპულისტური ოპოზიციის ხელში. 2010-2011 წლებში პრეზიდენტ სააკაშვილს ეყო გამბედაობა, დასწრებოდა ღვთისმსახურებას ბაპტისტურ, კათოლიკურ და სომხურ ეკლესიებში. ეს პირველი შემთხვევა იყო, რაც შესაძლოა მიანიშნებს იმაზე, რომ ეკლესია თანდათან კარგავს გავლენას სამთვრობო წრეებზე.

